
… գործող բնակավայրերը

մասում, 7 կմ հեռավորության վրա), Բլեն խութ (հին գյուղատեղի՝ գերեզմանոցնե­
րով, Ավետարանոցից 5 կմ դեպի արևմուտք), Եկեղեցու ձորի եկեղեցու փլատակ­
ները, Ավետարանոց գետի վրա պահպանվել է միաչքանի գոգավոր կամուրջը՝ կա­
ռուցված 1640 թ․: Նույն գետի վրա, գյուղից վերև, կա մեկ այլ քարաշեն կամուրջ, որ 
նույնպես կառուցվել է Վարանդայի մելիքության ծաղկման շրջանում՝ 17–րդ դարում:

Գյուղից 2,5 կմ հեռավորության վրա գտնվող Սահարանց աղբյուրից ջուրը կավե 
խողովակներով հասցվել է Մելիք–Շահնազարյանների ապարանքը: Կավե ջրատարի 
վրա փորագրված է 1625 թ. 135:

Ավետարանոցում հայտնի  են Ցորտ, Մեծ, Դաշխուն, Շոր, Շահգալդանց, Քշա­
նանց, Կերթնուկ, Սալքարեր, Ռուսեն, Աշոտեն, Թաս, Հացեն, Վրթեգ, Քոռ, Հայրունց, 
Ստեփանանց, Իդանանց, Զիմով, Սահար, Վանեսի և Խնձորամաքի աղբյուրները:

Գյուղը էլեկտրաֆիկացված և գազաֆիկացված  է: Հեռուստատեսությունը, ռա­
դիոն, բջջային և անլար հեռախոսակապը, ինտերնետ ծառայությունը բնակչությանը 
հասանելի են:

Համայնքում գործում  են գյուղապետարան, ակումբ, դպրոց, մանկապարտեզ, 
«Ասկերանի մանկական երաժշտական դպրոց» ՊՈԱԿ–ի Ավետարանոցի մասնա­
ճյուղը, բուժկետ, 4 խանութներ:

Ավետարանոցում 2018 թ. կար 250 տուն, 1158 բնակիչ136: Նրանց հիմնական զբաղ­
մունքը գյուղատնտեսությունն է:

ԱՐՄԵՆԱԿԱՎԱՆ
Գյուղը գտնվում է ԱՀ հյուսիսարևել յան հատվածում՝ Ասկերանի շրջանում՝ նախ­

կինում՝ Արցախի Խաչեն գավառում: Բնակավայրը տեղաբաշխված է Խաչենի ջրամ­
բարի հարևանությամբ՝ նույնանուն գետի աջափնյակում:

Միջնադարյան ժամանակշրջանի գյուղի պատմության վերաբերյալ մեզ տեղեկու­
թյուններ չեն հասել:

Միջին միջնադարից սկսած քոչվոր ցեղերի ճնշումները Արցախի դաշտավայրում 
ապրող հայկական բնակավայրերի վրա սաստկանում  էր: Նմանօրինակ իրավի­
ճակ էր ստեղծվել նաև Խաչենի միջին և ստորին հոսանքում գտնվող բնակավայրերի 
հայության, այդ թվում Փոքր Ջինլիի՝ ներկայիս Արմենակավանի տարածքում ապրող­
ների համար: Անվտանգության նկատառումներից ելնելով՝ հայությունը ապաստա­
նել  էր լեռնաստանում: Այսօր Արմենակավանի շրջակայքում մնացած գյուղատեղի­
ների, գերեզմանոցների, եկեղեցիների հազիվ նշմարվող մնացորդները մեզ դրա մա­
սին են պատմում:

135	 Աթայան Ի., Լույսի տաճարում, Ստեփանակերտ, 1991, էջ 5:
136	 ԱՀ առկա բնակչության թվաքանակը 2018 թ. հունվարի 1–ի դրությամբ, էջ 1:

19–րդ դարի վերջերին ու 20–րդ դարի սկզբներին հայկական նախկին բնակավայ­
րում, որի անունը մեզ չի հասել, թաթար մի քանի ընտանիքներ էին հիմնավորվել:

Գյուղերից մեկը անվանվել էր Ջինլի, իսկ մյուսը՝ Փոքր Ջինլի:
Հարևան հայկական գյուղերից անասնագողությունն ու հայ տեղաբնիկների հետ 

ընդհարումներն անպակաս էին:
Նմանօրինակ իրավիճակ պահպանվել էր նաև խորհրդային տարիներին:
Արխիվային փաստաթղթերից մեկում ընթերցում  ենք, որ ազգային հողի վրա 

1933 թ. Ստեփանակերտի շրջանի Քարագլուխ և Աղդամի շրջանի Ջինլի գյուղերի 
միջև ընդհարում է եղել137:

Ադրբեջանում խորհրդային կարգեր հաստատվելուց հետո Փոքր Ջինլին ներառ­
վել էր Աղդամի շրջանի կազմի մեջ:

1993 թ. ԱՀ Պաշտպանության բանակի հարվածների տակ բնակավայրը ազա­
տագրվել է:

2000 թ. սկսվել է փոքր Ջինլիի վերաբնակեցման գործընթացը: Այդտեղ հաստատ­
վել են ՀՀ բնակավայրերից, ԱՀ հարևան գյուղերից ու Ադրբեջանից բռնատեղահան­
ված մի քանի ընտանիքներ: Գյուղը ստացել է Արմենակավան անունը:

Բնակավայրը էլեկտրաֆիկացված է: Ունի խմելու ջրագիծ: Հեռուստատեսությունը, 
ռադիոն, բջջային և անլար հեռախոսակապը, ինտերնետ ծառայությունները բնակ­
չությանը հասանելի են:

Համայնքում գործում  է գյուղապետարան, բուժկետ, Խրամորթի միջնակարգ 
դպրոցի Արմենակավանի մասնաճյուղը:

Արմենակավանում 2018 թ. կար 14 տուն, 63 բնակիչ138: Նրանց հիմնական զբաղ­
մունքը գյուղատնտեսությունն է:

ՊԱՏԱՐԱ
Գյուղը գտնվում է ԱՀ կենտրոնական հատվածում՝ Ասկերանի շրջանում՝ նախկին՝ 

Խաչենի գավառում՝ Պատարա գետի վերին հոսանքում: Նրա տարածքով են հոսում 
նաև Պատարա գետի Պիծի և Խրավանդ վտակները:

Գյուղի թիկունքում  են գտնվում նշանավոր Կուսանանց լեռները: Պատարան 
գտնվում է բնության գողտրիկ վայրում՝ շրջապատված անտառապատ բլուրներով:

Պատարան (նախկինում՝ Պտրեցիք, խորհրդային շրջանում՝ Բադարա) Արցախի 
հնագույն բնակավայրերից մեկն  է համարվում: Ղևոնդ Ալիշանը նշում  է, որ գյուղը 
Պտրեցիք է կոչվել իր մոտ գտնվող լեռան անունից139: Այստեղ հայ մարդն իր գործու­

137	 ԱՀ պետարխիվ, ֆ. 268, ց. 1, գ. 2, թ. 6:
138	 ԱՀ առկա բնակչության թվաքանակը 2018 թ. հունվարի 1–ի դրությամբ, էջ 1:
139	 Ալիշան Ղ., Արցախ, «Բազմավեպ», հմ. 1–4, Վենետիկ, 1889, էջ 204:


